
Татарстан Республикасы марилары-
ның милли-мәдәни автономия 
җитәкчесе Олег ТРЕТЬЯКОВ әнә шу-
лай ди. Аның белән мари халкының 
гореф-гадәтләре, яшәеше, киләчәк-
кә өметләре турында сөйләштек.

:: Олег Александрович, мари халкының үзенчәлек
ле йолалары, бәйрәмнәре белән таныштырып үт
сәгез иде.

– Бала тугач, аш, коймак пешереп, туганнарны 
чакырабыз. Балага мәгънәле исем бирәбез. Мәетне 
соңгы юлга озатканда җырлыйбыз. Туганнарга 
йөрешәбез. Кеше бу дөньядан тегесенә күчә дип ка-
бул итәбез. Армиягә егетләрне кулъяулык болгап 
озатабыз. Бездән ун чакрым ераклыктагы Бима 
авылында рекрутларның агачка энә кадаганнарын 
күргәнем булды. Энә солдат әйләнеп кайтканчы 
шунда торырга тиеш. Мин Әгерҗе районының 
100 йортлы Күләгәш авылында яшим. Бездә андый 
гадәт юк. Мари авылларында кайбер йолалар да, 
җырлар да аерыла. Печән өсте, Семык яки башка 
бәйрәмнәрнең үзләренә генә хас җырлары бар.

:: Төп бәйрәм – Семык, еллар үтүгә карамастан, 
үзенең борынгы уеннарын, йөзен саклыймы?

 – Аның нигезендә ата-бабалар культы, авыл хуҗа-
лыгы, гаилә һәм никах мөнәсәбәтләре белән бәйле 

йолалар ята. Семык барышында «Марий патыр» 
(«Мари батыры») һәм «Марий удыр» («Мари кызы») 
конкурслары да үткәрелә. Быел Семык 19 июньдә 
Актаныш районында башлана. 

Семык бәйрәменең икенче яңарышы 1991 елда 
Менделеевск районы Илнәт авылында була. Аннан 
соң бәйрәм республика дәрәҗәсенә күтәрелә һәм 
Кукмара, Алабуга, Менделеевск, Арча, Минзәлә, 
Мөслим районнары буенча үткәрелә башлый. За-
манча Семык ул – мари халкының фестиваль рәве-
шендә уздырыла торган милли бәйрәме. Милли 
кос тюмнар, халык җырлары һәм биюләре, милли, 
уеннар, традицион кухня... Бәйрәм моннан башка 
була алмый. Авылның ак һәм кара киемнәрдән ки-
енгән тәҗрибәле картлары аланда кулларын 
күтәреп, Аллаһы Тәгаләдән табигать белән гармо-
ниядә булуны, мул уңыш һәм, әлбәттә инде, июнь 
башында озак көтелгән яңгыр явуын сорыйлар. 

:: Сезнең авылда тагын нинди бәйрәмнәр үтә?
– Без клубта 1992 елда «Курмызак олык» фольклор 
ансамбле оештырган идек. Аның белән Мари Илен-
дәге авылларны йөреп чыктык. Халыкка җыр-бию-
не генә түгел, бала туу, солдатка озату кебек төрле 
йолаларны күрсәтә идек. Шорык йолны Яңа ел 
башланганда бәйрәм итәбез. Бу көнне йон әйберләр 
киябез. Кызлар багалар. Бездә күпчелек бәйрәмнәр 
пән җешәмбедән җомгага каршы үткәрелә. Ни өчен 
дигәндә, бу мәрхүм булган якыннарны искә алу кө-
ненә бәйле. Бәйрәмнәрдә мунча ягабыз, коймак пе-
шерәбез, әрвахларны шулай сөендерәбез. Уярня, 
Кугече (Пасха), Агыайрем һәм башка бәйрәмнәре-
без бар. Агыайремдә йомырка, кояш формасында 
тәбә пешереп, куас алып кырга чыгабыз. Кызыл-
лы-аклы сөлге җәеп, шуның уртасына тәбәне куя-
быз. Орлыклар – йомырка кадәр, игеннәр мул бул-
сын, дип телибез.

:: Туган телне саклау өчен нишләргә кирәк дип уй
лыйсыз?

– Атнага өч сәгать мари теле укыйлар, бу гына аз 
инде. Шуңа күрә туган телдә күбрәк аралашырга 
кирәк. Без телне гаиләдә традиция, гореф-гадәтләр 
аша саклыйбыз. 

Мари теле – безгә ана сөте белән бирелгән туган 
тел. Без бер-беребез белән туган телдә марича сөй-
ләшәбез, җырлыйбыз. Каяндыр килеп, безне берәү 
дә махсус өйрәтми. Һәр авылның үз диалекты бар, 
һәм ул безнең авыллар яшәгәнче сакланачак. Авыл 
булса, тел дә бар. Зур шәһәрләргә китсәк, ул күп-
телле культуралы мохиттә югала. Шуңа күрә анда 
телне дә, гореф-гадәтләрне дә саклап калу бик 
авыр. Ләкин без тырышабыз. Ә мариларның бо-
рынгы матур исемнәре нинди! Саскави, Чачави, 
Извай, Айвик, Эрвик... Алар җыр тезмәләре кебек 
яңгырап тора. Моны югалтырга ярамый, авыллар-
да бу буыннан-буынга тапшырыла һәм саклана. 
Тел ул безне үткәннәр, бабаларыбыз хәтере белән 

бәйли һәм безне бүген дә бергә туплый, халкыбыз-
ның киләчәк үсешенә өмет бирә. Дөньяда халык-
лар күп, һәрберсенең үз тарихы һәм һәркайсы 
үзенчә уникаль, кызык.

:: Мари Иле белән элемтәдә торасызмы? Бергәләп 
җыелышу урыны бармы? 

– Татарстанда мариларның беренче корылтае 
2011 елның 1 ноябрендә үткәрелде. 2012 елның 
26 апрелендә уздырылган җыелышта оешма төбәк-
некенә үзгәртелде. 2014 елда өченче съездда күп 
кенә оештыру мәсьәләләре хәл ителде. Республика-
да мариларның милли-мәдәни автономияләре 
(НКА) бүлекләре 12 урында төзелде. Бу – Казан, Чал-
лы шәһәрләре, Менделеевск, Алабуга, Минзәлә, 
Кукмара, Мөслим, Мамадыш, Актаныш, Арча, Бал-
тач һәм Әгерҗе районнарында. Казанның күпмил-
ләтле якшәмбе мәктәбендә марилар бүлеге ачылды. 

Ел саен 26 апрельдә Милли каһарман көне (День 
национального героя) билгеләп үтелә. 10 декабрьдә 
Мари язуы көне уздырыла. Мари Иле белән тыгыз 
элемтәдә торабыз, «Мер канаш» дигән төбәкара 
оешма белән хезмәттәшлек итәбез. Мин Россиядә 
мариларның Федераль мәдәни-автономия җитәк-
чесе урынбасары булып торам. Барлык районнарда 
республика программасы буенча авыл клуб лары, 
китапханәләр төзелгән.

2021 – ТУГАН ТЕЛЛӘР ҺӘМ 
ХАЛЫКЛАР БЕРДӘМЛЕГЕ ЕЛЫ

«ВАТАНЫМ ТАТАРСТАН» ГАЗЕТАСЫНЫҢ МАХСУС КУШЫМТАСЫ

Мари – татар сүзлеге

 Сала́м ли́йже – Исәнмесез!
 Салам! – Сәлам!
 Пóро эр! – Хәерле иртә!
 Пóро кéче! – Хәерле көн!
 Поро кас! – Хәерле кич!
 Пагалыме йолташ-влак –  
Кадерле дуслар
 Чеве́рын!  – Сау бул!
 Та́у! – Рәхмәт!
 Кузе́ пашада́ кая?  –  
Хәлләрегез ничек?
 Мотко́ч сай! – Бик әйбәт!
 Шо́чмо йы́лме – Туган тел

 Авай – Әни
 Ачай – Әти
 Ковай – Әби
 Кочай – Бабай
 Мый ты́йым йöрате́м! –  
Мин сине яратам!
 Мый Татарста́ным йöрате́м! 
–  Мин Татарстанны яратам!
 Кузе́ пашада́ кая? –  
Хәлләрегез ничек?
 Мотко́ч сай! – Бик яхшы!
 Пайрéм дéне! –  
Бәйрәм белән!

Бу – кызык!

Семык Пасхадан соң җиде атна уз-
гач билгеләп үтелә. Троица атна-
сы чәршәмбесеннән башлап, як-

шәмбе Троицасы көненә кадәр дәвам 
итә ул. Ә православие динендәге ма-
рилар бәйрәмне пәнҗешәмбедән 
башлый. Русларның Семыгыннан аер-
малы буларак, мариларда бу бәйрәм 
үлгәннәрне искә алу һәм алардан тор-
мыш-көнкүрешләрендә иминлек-бө-
тенлекне ялвару бәйрәме булып тора.

Элекке заманнарда күптөрле бар-
лык йолалар йорт хуҗалыгын, гаилә 
иминлеген ныгытуга багышлана. Бәй-
рәм авыл халкын туплауга, туганлык 
җепләрен ныгыту, аларны бер-
ләштерүгә ярдәм итә. Бәйрәм көн-
нәрендә гореф-гадәтләрне үтәү 
мәҗбүри була. Бәйрәмнең беренче кө-
не күп кенә хорафатларга бәйле. 
Иртән, ашау-эчү әзерләүдән тыш, бар-
лык эшләр туктатыла, төшкә кадәр 
беркем дә үзенең ишегалдыннан чык-
мый һәм беркемне дә кертми. Юкса 
бәла килергә мөмкин. Хәтта бу көнне 
көтү дә чыкмый.

Аннан соң үлгәннәрне искә алу 
башлана. Гаиләдә иң өлкән кеше 

махсус киштәдә яки тәре янында үл-
гәннәрнең саны буенча шәмнәр ка-
быза һәм алардан исәннәргә имин, 
мул тормыш булдыруга ярдәм итүне 
сорый. Шуннан табын янына утырып 
сыйлану башлана, ризык кисәкләре 
үлгәннәр өчен аерым бер тәлинкәгә 
җыеп барыла. Чәршәмбедән пән-
җешәмбегә каршы төн җен-пә-
риләрнең чыгу төне дип санала. Ке-
шеләр төнлә җеннәр йөрүгә, сихер-
челәрнең бозым ясавына ышана. 
Алардан саклану өчен учак ягалар, 
мылтыктан аталар. Шулай итеп, 
авылны, өйне саклыйлар.

Яшьләр бу төндә төрлечә күңел 
ача-шаяра. Егетләр капкага бүрәнә 
терәтеп китә, түбәгә менеп, мунча 
яки өйнең төтен торбасын томалый, 
мунчада сулы казаннарны әйләнде-
реп кап лый... Бу төннең иртәсендә 
мунча ягыла: мунча керү Семыкның 
бер өлеше булып, чистарыну, сихәт-
ләнүне аңлата. Һәр кеше үлән һәм 
чәчәк төнәтмәсе белән коенуны, 41 
төр үсемлектән бәйләнгән себерке 
белән чабынуны мәҗбүри саный. 
Егет-кызлар Семык каршыларга дип 

төн буена болынга китеп, иртән генә 
өйләренә таралыша. 

Бәйрәм чорында төрле тыюлар 
үтәлеп килә: җир эшләре башкарыл-
мый, хатын-кызлар кер юмый, җеп 
буямый, тукыма агартмый. Тыюлар 
үтәлмәсә, чәчүлекләрне боз сугарга 
яки аларга җил-давыл зыян салырга 
мөмкин дип уйланыла. Җомга исә (ха-
лык телендә «лопка Семык» дип ата-
ла) бөтен халыкның күңел ачу көненә 
әйләнә. Бер-берсенә кунакка йөриләр, 
җырлый-бииләр, яшьләр төрле уеннар 
оештыралар. Бу көндә туйлар да була. 
Кыскасы, һәркайда бәйрәм рухы хө-

кем сөрә. Шимбәдә исә бәйрәм табы-
ны ябыла. Якшәмбе көнне правосла-
вие динендәге марилар – Троицаны, 
ә дүшәмбедә Изгеләр көнен билгеләп 
үтә. Шулай итеп бәйрәм атнасы тә-
мамланып, крестьяннар печәнгә 
төшәргә әзерләнә башлый...

Хәзерге вакытта Семык – фестиваль 
рәвешендә үткәрелеп килә торган 
милли бәйрәм. Милли киемнәр, халык 
җырлары һәм биюләре, милли музыка, 
милли уен коралларында (шул 
исәптән гөслә һәм сорнайда) уйнау, 
уеннар, милли аш-сулар аның аерыл-
гысыз бизәкләре булып тора.

2010 елдагы халык санын алу 
мәгълүматларына караганда, 
Россиядә мариларның гомуми 
саны – 547605 кеше. Шулардан 
290863е Мари Илендә гомер 
кичерә.

Марилар шулай ук Түбән Нов-
городта (6415 кеше), Пермь 
(5395), Свердловск (23801) өл-
кәләрендә, Башкортстанда  
(103658), Удмуртиядә (8067) туп
ланып  яши.

2010 елдагы җанисәп мәгълү-
матлары буенча, Татарстанда 
18848 мари яши.Бәйрәмнәр

ОЛЕГ ТРЕТЬЯКОВ:

«АВЫЛ БУЛСА, ТЕЛ ДӘ БАР»

СЕМЫК

ҖУЕЛМЫЙЧА 
КИЛГӘН БӘЙРӘМ

Татарстан Республикасы Дәүләт Советы 
Рәисе Фәрит МӨХӘММӘТШИНның 
Семык бәйрәме уңаеннан мари халкына 
КОТЛАВЫ

Кадерле дуслар!
Республика Дәүләт Советы, Татарстан Халыклар ассамблеясы сове-

ты һәм шәхсән үз исемемнән сезне мари халкының милли Семык 
бәйрәме белән эчкерсез котлыйм!

Гомер-гомергә җуелмыйча килгән бу бәйрәм әле бүген дә мари 
халкының мәдәни тормышында иң зур, иң яраткан, иң күркәм 
вакыйгаларның берсе булып тора. Ул зарыгып көтелгән җәйнең 
җитүен, тормышның тантана итүен һәм ата-бабаларга хөрмәт белән 
карауны гәүдәләндерә.

Семык, борынгы традицияләр һәм бүгенге чынбарлык белән бик 
матур үрелеп, миллилекне саклап калган. Бәйрәм буыннарның 
бердәмлеге һәм дәвамчанлыгы, мариларның тарихи һәм рухи тамыр-
ларына тугрылыгы билгесе булып тора. Ул халык хәтеренең мәңге са-
екмас чыганагы буларак, кешеләрнең үзара тагын да якынаюына ки-
терә, тугандашлык, дуслык һәм күршелек элемтәләрен ныгыта.

Мари милли-мәдәни җәмгыяте көче белән, Татарстан Халыклар 
ассамблеясы, Мәдәният министрлыгы, муниципаль хакимиятләр 
ярдәмендә бу гүзәл бәйрәмнең 31 нче тапкыр үткәрелүе инде. Ул һәр 
ел саен, Татарстан, Мари Иле һәм Россия төбәкләре шәһәр-районна-
рыннан кунакларны күбрәк җәлеп итеп, яңа бизәкләр белән байый.

Республикада, гадәттәгечә, дәүләт милли сәясәтен камилләштерү-
гә, төрле халыклар һәм төрле диннәр вәкилләре арасында дуслык-та-
тулык, үзара аңлашуны ныгытуга зур игътибар бирелә. Без, уртак 
йортыбыз – Татарстанның нигезе нык һәм һәркайсыбызга уңайлы 
булсын өчен, бөтен тарихыбыз дәвамында тел һәм мәдәниятне, ту-
гандашлыкны сакларга тырышабыз.

Туган телләр һәм халыклар бердәмлеге елында борынгы җиребез-
дә гомер итүче барлык халыклар алдында зур ихтирам белән тагын 
бер кат баш иясе, традицияләре, гореф-гадәтләре, теле һәм рухи ми-
расы белән күпмилләтле республикабызның бик күптөрле мәдәния-
тен баетуга, иминлеген һәм муллыгын үстерүгә зур өлеш кертеп 
килүче һәр этносның кабатланмас кыйммәтләрен искә төшерәсе 
килә.

Чын күңелдән шушы искиткеч күркәм бәйрәмегез белән котлап, 
сезгә һәм якыннарыгызга бәхет, тынычлык, саулык-сәламәтлек, 
иминлек, иртәгесе көнгә өмет-ышаныч телим! 

ГОРЕФ-ГАДӘТ
Сыер бозаулау (ушкыж але ушкал вуй) – авыл халкы тормышында зур 
вакыйга. Бозау туганнан соң 5–6 нчы көн киткәч, марилар «тувыртыш» 
дигән милли ризык әзерли. Хуҗалар бу көнне барлык тугантумачала-
рын һәм күршекүләннәрен табынга җыя. Йорт хуҗасы башта дога 
кылып, бозау өчен язмышына рәхмәт укый, сыерының – сөтле, сөтенең 
куе булуын тели, Аллаһтан хуҗалыгы һәм гаиләсенә уңышлар, иминлек 
сорый. Кунаклар тувыртыш ашарга дип гаиләләре, балачагалары белән 
килә. Ашарга утырганчы, кунакка дәшкән өчен рәхмәтләрен әйтеп, 
бозау га һәм сыерга сәламәтлек, сыерның үзенә мул сөт бирүен һәм бо-
заулары күп булуын тели.

Тувыртыш – яңа бозаулаган сыер сөтеннән әзерләнелә торган сыр. 
Сыер, бозаулаганнан соң 3–4 көн дәвамында, аксымга бик бай угыз сөте 
бирә. Сыр әзерләү өчен шушы угыз сөтен җыялар. 3–4 көнлек сөтне 
15 минут кайнаткач сөзәләр һәм суытырга куялар. Килеп чыккан сырны 
кайнар сөткә салып, кайнатып чыгаралар. Табынга атланмай белән, тә-
линкәгә салып куялар. 
Тувыртышны коймак белән ашарга кирәк. Бик тәмле һәм туклыклы сый.

БЕЛСӘҢ, ЗЫЯН ИТМӘС
У – мари телендә хәреф кенә түгел, ә тулы бер сүз. «Яңа» дигәнне 
аңлата.
Мари халкының Г.Г.Карамзин дигән мәгърифәтчесе бар. Аны еш кына, 
фамилияләре охшаш булганлыктан, рус тарихчысы белән бутыйлар.

Черки күп булса, иген уңышы 
мулдан булыр. 
Сыерчык балаларының томшык
лары оядан күренә башласа, 
димәк, карабодай чәчәргә вакыт.
Тел кычытса – алдашырга. 
Әтәч яшеренеп кенә кычкырса – 
яңгырга. 
Төнлә кырау төшсә, көндез кар яу-
мас. 
Кара болыт чыгып та, бал корт-
лары әле һаман гөж килеп торса, 
димәк, яңгыр яумаячак.
Чебен каты тешләсә – яңгырга.
Ике кара сарык яки бәрән сө-
зешсә – яңгырга. 
Әтәч кичен кычкырса – сугышка.
Әтәч капка төбенә чыгып кыч-
кырса – кунакка.

СЫНАМЫШЛАР

Күрше хакыКүрше хакы
МАРИМАРИ

САН

Мариларның иң күбе – Казанда – 3698 кеше. Чаллыда 
аларның саны – 3408 кеше, Әгерҗе районында – 2931, 
Менделеевск – 1227, Алабуга  – 958, Яшел Үзән – 880, Мин-
зәлә  – 795, Түбән Кама – 762, Кукмара – 754, Мамадыш – 
621, Мөслим – 598, Актаныш – 526,  Балтач – 319, Арча – 
286, Әлмәт – 142, Тукай – 118,  Азнакай – 101, Бөгелмә һәм 
Биектау районнарында –  99ар кеше, Зәй – 78, Лениногорск 
– 59, Әтнә – 44, Лаеш – 42, Югары Ослан – 37, Сарман – 27, 
Тәтеш – 21, Алексеевск – 19, Пит рәч һәм Ютазы районна-
рында – 17шәр кеше,  Аксубай һәм Баулы – 16шар кеше, 
Нурлат – 15, Буа, Кама Тамагы һәм Чистай районнарында – 
13әр кеше, Кайбыч, Балык Бистәсе һәм Саба районнарында 
– 12шәр кеше, Әлки һәм Теләче районнарында – 10ар ке-
ше, Яңа Чишмә – 9, Спас – 6,  Апас – 4, Чүпрәле һәм Чир-
мешән районнарында – 2шәр кеше.
Марилар иң күп яши торган районнар булып Әгерҗе 
(районда яшәүчеләрнең 8 проценты –  2931 кеше), Мен-
делеевск (4% – 1227 кеше), Минзәлә (2,7% – 795 кеше) 
һәм Мөслим (2,7% – 598 кеше) тора. Алардан соң – Акта-
ныш (1,7% – 526 кеше), Кукмара (1,5% – 754 кеше), Ма-
мадыш (1,4% – 621 кеше), Алабуга (1,2% – 958 кеше) 
районнары. Казан бу исемлектә 15 нче урынны алган (ха-
лыкның гомуми саныннан 0,3%). 
Әгерҗе районында 34,7 мең кеше яши. Шуларның 58,9 
проценты – татарлар, 24 проценты – руслар, 8,2 процен-
ты – марилар, 6,6 проценты – удмуртлар һәм 2,3 процен-
ты – башка милләт вәкилләре.

Семык мариларның иң зур бәйрәмнәреннән берсе бу-
лып тора. Ул җәй җитүне аңлатып, үлгәннәрне искә 
алуга багышланган бәйрәмнәр исәбенә керә.

Починок-Кучук авыл җирлеге барлыгы 
сигез авылны берләштерә. Һәр авыл-
дагы кебек монда да яшьләр күбрәк 

шәһәргә тартыла. Авыл кешеләре Мәскәү, 
Казанга барып эшли. Авыл картлар кулына 
калып бара. Монда чеп-чи мари авыллары 
да, төрле милләт вәкилләре бергәләшеп 
яшәгәннәре дә бар. Украин – мари, мари – 
вьетнам һәм башка катнаш гаиләләрне дә 
очратырга мөмкин. Княгор авылында 50ләп 
йорт булса, Синерь дигәне заманасында ни-
бары ике хуҗалыкка калып, бүген йортлар са-
ны 20дән артып киткән. Син йорт саласың, ул 
сала... Менә шулай итеп, өйләр саны да күбәя. 

Тумышы белән шушы авылдан чыккан, зама-
насында журналист булып эшләгән, бүген 
Мәскәү белән ике араны таптаучы Ольга Сан-
никованың авылның киләчәге дип янып йөр-
гән көннәре. 750 мең сумлык грант отып, шул 
акчага бүген авылда мари этнографик музее 
төзелә. Ольга әйтүенчә, монда йорты да, абза-
ры да, мунчасы, күргәзмәләр үткәрү өчен 
махсус залы һәм башкасы булачак. Төрле 
фильмнар күрсәтмәкчеләр. Кыскасы, XIX га-
сыр авылы төзергә хыялланалар. Авылда 
көмеш сулы инеш ага, әлеге юллардан Екате-
рина II үткән. Сөйләрлек нәрсәләре күп. «Ту-
ристларны чакыра белергә генә кирәк, алар 

хәзер килеп җитәчәк. Мәскәүдән килгән ке-
шеләр табигатькә сокланып китә», – ди ул. Бү-
ген биредә кызу эш өсте. Музейны август аен-
да ачарга җыеналар. Ольга ханымның мари 
халкының яшәешен, гореф-гадәтләрен башка 
халыкларга да танытасы килә. Туристларга 
мари авылы кызык булачак дип ышана ул. 
Кукмара районы мариларының милли-мә д ә-
ни автономиясе җитәкчесе Леонид Искаков-
ның чит ил кунакларын каршы алганы бар. 
Эстонлылар авыл белән танышып, бик канә-
гать булып киткән. 

Авылны «Кна вел» таныткан

Бу кеше исеме дә түгел, авылның фольклор 
ансамбле! Исемнәргә килгәндә, монда Санди, 
Сайлима, Яппар, Акнави, Мозаффар, Оксана 
исемле мариларны очратырга мөмкин. 
Әлбәттә, яшь әти-әниләр хәзер заманча 
исемнәрне күбрәк куша башлаган. Элек мич-
кә ипи салганда, аңа төрле исемнәр кушкан-
нар. Кайсы күпереп, матур булып пешә, са-
быйга шул исемне биргәннәр. Хәзер инде бо-
лай исем бирүчеләр сирәктер. Ансамбльгә 
килгәндә, аны авыл укытучылары Леонид 
Искаков белән Моисей Ямбулатов төзегән. 

 Леонид Искаков Арча педагогика көллия-
тен тәмамлап, мәктәптә башлангыч сыйныф-
ларны укыткан. Армиядән кайткач, лаборант 
булып эшләгән, «нуленче»ләрне мәктәпкә 
әзерләгән. Казан педагогика институтының 
физика факультетын читтән торып тә мамлап, 
математика, музыка фәннәреннән белем бир-
гән. 1988 елдан аны туган авылы Княгорга 
мәктәп директоры итеп җибәрәләр. Анда 
2017 елга кадәр укыткан, директор булган. Та-
тарстанның атказанган укытучысы ул, эш 
стажы – 48 ел. Хәзерге вакытта авылның кар-
ты, ягъни дини вазыйфаларны башкаручы да 
әле ул.

– 1985 елда авыл клубында «Кна вел» ан-
самбле оештырып, дөньяның, республиканың 
кайсы почмакларына гына бармадык. 
1992 ел да ансамбльгә «халыкара» дәрәҗә би-
релде. Эстониядә 4 тапкыр булдык. Финлян-
диядә халыкара фестивальдә катнаштык. Ка-
закъстанда узган Сабан туенда мари халкы-
ның милли йөзен күрсәттек. 36 ел эчендә ан-
самбльдә 200ләп кеше катнашкан. Яшьләр дә, 
өлкәннәр дә бар. Безне тегендә-монда чакы-
рып кына торалар. Бары тере тавышка гына 
җырлыйбыз чөнки. Гармунда, курай, флейта, 
сорнайда уйныйм, – ди Леонид әфәнде. – 
Эстониядә безне туганнар кебек каршы ала-
лар. Мари кешесе Алексей Алексеев Таллинн 
шәһәрендә яши. Ул безнең авыл, гореф-гадәт-
ләр турында «Яңа ипи» дигән кино төшерде, 
аны Тарту шәһәрендә тәкъдим итте. Шул 
вакытта күзләргә яшьләр килде. Безнең мари 
авылын бар дөньяга күрсәтәләр бит! 2015 ел-
да Эстониядә 12 мәктәптә чыгыш ясадык.

Кечкенә авылны башка халыкларга мәдә-
ният аша танытканнар. Леонид әфәнде әй-
түенчә, аларның марилар биюләре Мари Иле, 
Башкортстан һәм башка җирләрдә яшәүче 
милләттәшләреннән аерыла. Репертуарла-
рында 12 бию бар. Нинди генә җырлары юк 
икән. Узган ел республикакүләм «Шәҗәрәләр 
бәйгесе»ндә Синерь авылыннан Искаковлар 
гаиләсе беренче урын алган.

Малларыгыз көрме?

«Шорок йол», ягъни «сарык аягы» дип йөртел-
гән бәйрәмнәре дә үзенчәлекле үтә. Яңа ел 
башланганны аңлата бу. Авыл халкы толып-
лар, итекләр, төрле битлекләр киеп өйдән-өй-
гә йөри. Элек марилар яшәгән йортларга гына 
керсәләр, соңгы вакытта башка милләт халкы 
да аларны сөенеп каршы ала, табын янында 
бергәләп чәй эчәләр. Абзарларга кереп, тер-

лекләрне дә карыйлар. Маллары көр булса, 
мактыйлар, ябыграк булганнарга, киләсе елда 
тәртип булсын, дип киңәш бирәләр. 

Васыять

Семыкта әрвахларны искә алсалар, уңыш 
яхшы булсын дип теләсәләр, 12 июль – Питрау 
көнне Сурем дигән бәйрәм үткәрәләр. 

– Авылның изге алан дип йөртелгән уры-
нында анаку дигән изге агач аша Аллаһы Тә-
галә белән аралашабыз. Имән, чыршы, нарат 
– безнең агачлар. Моңа кадәр атлар чалсак, 
хәзер тәкәләр корбан итәбез. Элек балаларны 
кертми идек, хәзер күреп үссеннәр, дибез. 
2019 елда Магнитогорскида яшәүче мари ке-
шесе тәкә чалдыртты. Аларның әти-әниләре 
шушы якларда яшәп, кулак булып, читкә 
сөрелгәннәр. Авылда безнең бурыч калды 
дип, якыннарының сүзен үтәргә кайткан иде. 
Ул көнне Төмән, Мәскәү, Чаллы кебек төрле 
шәһәрләрдән марилар кунакка килә, – ди 
68 яшьлек Леонид дәдәй. 

Починок-Кучук мәктәбендә быел 66 укучы 
белем алган. Мәктәп директоры Алмаз Фәй-
зрахманов сүзләренә караганда, моннан тыш 
бакчага 17 бала йөри. Мари балаларының 
 80–90 проценты татарча белә. Бәйрәмнәрне 
татар, мари телләрендә оештыралар. Киләсе 
уку елында 1 нче сыйныфка 6 бала керсә, шу-
ның яртысы – мари, яртысы – татар баласы.

– Мари теле 1–11 сыйныфларда туган тел 
буларак, атнага 3 сәгать укытыла. Түгәрәкләр 
дә бар. Балалар туган телләрен онытмыйлар. Бу 
– гаиләдә аралашу һәм аны мәктәптә дәвам 
итү нәтиҗәсе. Туган телләр һәм халыклар 
бердәмлеге елында ай саен бәйрәмнәр үт-
кәрелә, төрле чараларда катнашабыз. Балалар 
бәйгеләрдә призлы урыннар яулый. Мин шушы 
мәктәпне тәмамладым. Монда 15 ел укытам, – 
ди мари теле укытучысы Ирина Родыгина. 

ҺӘР АВЫЛНЫҢ ҮЗ ЛЕОНИДЫ, 
МОИСЕЕ БУЛСА...

Кукмара районының марилар яшәгән Починок-Кучук авылын 
хәтта Эстония, Финляндиядә беләләр. Ике арада кунакка йөрешү 
гадәте дә бар. Кечкенә авылның дөнья күләмендә танылуының 
сәбәпләре нәрсәдә? Мари авылында кунакта булып, аның мәдә-
нияте, тарихы, гореф-гадәтләре белән танышып кайттык. Һәр 
авылның бер Леониды, Моисее, Ольгасы булса, мари авылын әнә 
ничек гөрләтеп була икән!

Валентин КОЛУМБ

Икмәк 

Кырда әле кар япмасы бетмәгән
Иртән суык. Бернигә дә карамый
Ашыгырга кирәк кояш чыкканчы –
Саз болгатып йөрү һич тә ярамый.

Ашыгырга: әле кардан үләннәр
Ачылганчы, үкенечкә калганчы;
Тукландыру лязем һәрбер тамырны –
Ул да сине тукландырыр булганчы.

Игенченең куанычы – кара җир,
Лязем аны үз әнкәңдәй сөяргә. 
Уңган кеше тиргә чумып җир ашлый,
Хезмәт куя, кулы тоташ сөялдә. 

Башкаларга сеңмәсә дә тир тәме.
Тозлы икмәк бар тәгамнән татлырак. 
Җир шарында һичберни юк хезмәтнең
Җимешләрен татудан да яхшырак. 

Сатып алып кайнар кара икмәкне
Иренемә тигезгәндә уйладым. 
Икмәк белән үбәм, гүя, берочтан
Игенченең сөял баскан кулларын. 

1955

Сергей ЧАВАЙН

Әрәмә

Безнең якта Имык атлы әрәмә
Күл читендә җәелеп, җәйрәп ятадыр.
Агачлары үсә аның узыштан,
Хуш ис бөркеп гөлләр чәчкә атадыр.
Тирәкләргә качып сайрый былбылы,
Челтер-челтер кизләү-чишмә агадыр.
Яшелләрдән яшел аның чирәме,
Гөлләрнең дә иң-иңнәре шундадыр.
Шул илаһи манзарага кизәнгән
Бәндәләрне тиргәп, йөрәк янадыр.

1905

Фәнил Гыйләҗев тәрҗемәләре

Мари халкының күренекле шәхесләре

 Япеев Асылгәрәй Солтангәрәй улы (1929 елның 29 авгус-
тында Татарстанның Мөслим районы Мари Бүләр авылында 
туган) – Россия стоматологы, медицина фәннәре докторы 
(1993), профессор (1994), Удмуртиянең атказанган уйлап табу-
чысы (1995). 100дән артыграк басма хезмәт авторы, 7 ачыш 
ясаган шәхес. Удмуртия теш табиблары җәмгыяте рәисе. 
 Герасимов Олег Михайлович (1937 елның 16 февралендә 
Татарстанның Менделеевск районы Илнәт авылында туган) – 
педагог, музыка белгече, тикшеренүче, фольклорчы. 
 Герасимов Михаил Степанович – Микай Г. (1885 елның 
7 октябрендә Татарстан Республикасы Менделеевск районы 
Илнәт авылында туган, 1944 елның 7 апрелендә үлгән) – Та-
тарстан һәм мари шагыйре, мәгърифәтче-педагог. Хезмәт ге-
рое. Татарстан Республикасы Менделеевск районының Илнәт 
урта мәктәбе шагыйрь һәм педагог Г.Микай исемен йөртә. 
Туып үскән авылы – Илнәттә Г.Микайга һәйкәл куелган.
 Яппаров Михаил Яппарович (1921 елның 18 декабрендә 
ТАССР Кукмара районы, Княгор авылында туган) – педагог, 
Бөек Ватан сугышы ветераны. Сугышчан батырлыклары өчен 
ике Кызыл Йолдыз ордены, I дәрәҗә Ватан сугышы ордены 
һәм күп кенә медальләр белән бүләкләнгән.
 Искаков Леонид Александрович (1953 елның 20 мартында 
туган), Татарстан Республикасының атказанган мәктәп укы -
тучысы, Татарстан Республикасы Кукмара районы марилары-
ның милли-мәдәни автономиясе җирле иҗтимагый оешмасы 
рәисе, «Кна вел» мари халык фольклор ансамбле җитәкчесе.
 Шабалин Леонид Васильевич (чыгышы белән Кукмара 
районыннан, әмма инде озак еллар буе Чаллы шәһәрендә 
яши). Мариларның оста чигүчесе.

Аш-су

Подкогыльо
(Бодай оныннан эремчек пилмәненә  
охшаш милли ризык)
Кирәк булачак: ярты стакан су, 2 данә йомырка, 
500 грамм эремчек, 5 данә башлы суган, 20 грамм атлан-
май, тәменчә тоз.

Суганны атланмайга салып, алтынсу төскә кергәнче кы-
здырабыз. Кыздырылган суганга эремчек һәм йомырка са-
лып, яхшылап болгатабыз. Пилмәннең эчлеге әзер. Җылы 
суга йомырка, тоз һәм он салып, камыр басабыз. Камырны 
җәеп, стакан белән түгәрәкләр кисәбез, эчлек салып, кы-
рыйларын чеметеп бөгәбез. Тозлы суга салып, 5–7 минут 
пешерәбез. Табынга атланмай яки каймак белән куябыз.

Коман мелна 
(Өч катлы белен)
1 нче каты өчен кирәк булачак:  
90 грамм он, 1 данә йомырка, 
тәменчә тоз.
2 нче каты өчен: 15 грамм солы оны 
яки манный ярмасы, 50 грамм сөт 
яки кефир, яисә оеган сөт (простоква-
ша), 30 грамм каймак.
3 нче кат өчен: 45 грамм солы ярмасы, 75 грамм каймак.

Төче камыр басып, таба зурлыгында, 1,5–2 мм калын-
лыкта юка гына җәймә җәябез. 

Юканы газ мичендә алсу төскә кергәнче пешерәбез. 
Мичтән алабыз. Солы онына кефир һәм каймак өстәп, бол-
гатабыз һәм катнашманы юкага сылыйбыз. Беленне, алсу-
ланганчы, янә газ миченә куеп алабыз. Өченче катка 8–10 
сәгать дәвамында каймакта җебегән солы ярмасы белән 
каймак катнашмасын сылыйбыз. Шуннан соң газ ми чендә 
пешереп җиткерәбез. Атланмай белән майлап, кайнар ки-
леш табынга куябыз. 

– Мин 2002 елда мари халкының та-
рихы турында кызыксынып, Казан ар-
хивларына йөри башладым. Анда озак 
утырырга кирәк бит. Шәһәрдә яшәсәң, 
бер хәл әле. Ә болай юлга да вакыт ки рәк. 
Шулай да 3–4 ел буе архивка барырга ту-
ры килде. Шуннан мари галиме, ар-
хивларда утырырга вакыт күп кирәк, син 
халыктан тарихны белеш, дип ки ңәш ит-
те. Китап язудан туктармын, ах ры, дигән 
чакларда якташларым, ахырга кадәр 
җиткер инде, дип рухландырып торды. 
Районда 124тән артык авыл бар. Мин шу-
ларның 70ендә мәгълүматлар җыйдым, 
мари зиратларында тикше рүләр уздыр-
дым. Бездә биш мари авы лы бар. Район-
да 754 мари яши. Починок-Кучук җирле-
гендә 550 кеше исәпләнә. Татарлар, уд-
муртлар белән дә аралаштым. Аларга 
рәхмәт, күп документларны сак лаганнар. 
Марилар безнең җирлектә VI гасырда ук 
яшәгән. Халкымның тормышын, та-
рихын, динен, йолаларын өйрәндем. 
Авыл халкы итек баскан, кәрҗин үргән, 
бәйләгән, урындыклар ясаган. Ниһаять, 
17 елдан соң китап  дөнья   күрде, – дип 
сөйли Моисей карт.

Моисей Ямбулатов 1941 елда Княгор 
авылында туган, У-Яль, Ош-Юмья мәк-
тәпләрен, Мари дәүләт педагогика ин-
ститутын тәмамлаган. Башлангыч сый-
ныф укытучысы белгечлеген алган, му-
зыка уен коралларында, гармунда уй-
нарга өйрәнгән. Әтисез үскән, тормыш 
авырлыклары аны сынмаска, сыгыл мас-
ка өйрәткән. Шахтер буласы килгән, 
күзләре начаррак күргәч, хыялы тор-
мышка ашмаган. Авыл мәктәбен төзүдә 
катнашкан. Махачкалада җир тетрәгәч, 
шунда төзелешкә киткән. Грузия, Суху-
ми, Киров районнары, Татарстандагы 
төрле төзелешләрдә хезмәт куя. Алты ел-
лап читтә йөрергә туры килгән. Аннан 
кайткач, авыл мәктәбендә балаларга ма-
ри, рус телләрен укыткан.

Мари мәдәниятен үстерү, саклауда 
өлеш керткән өчен «Татарстанның атка-

занган мәдәният хезмәткәре» исеме би-
релгән. Авылда «Кна вел» дигән ан-
самбльне төзүдә катнашып, клубны 
авылның мәдәни учагына әйләндергән-
нәр. Яше дә, карты да клубка тартылган. 
Башта ул Княгорда мари халкының 
фольклорын магнитофонга яздырта 
башлый. Авыл әбиләре Моисей Якаро-
вичка җырларын да җырлаган, рива-
ятьләрен дә сөйләгән. Укытучыларга 
тыңлаткач, фольклор ансамбле булды-
рыйк, дигән фикергә килгәннәр. Уртак 
тырышлык белән мари халкының бию-
ләрен торгызалар. Әлбәттә, ул биюче тү-
гел. Авылга дипломлы хореограф Игорь 
Иванов килә, ул биергә өйрәтсә, Ямбула-
тов фольклор өлкәсендәге белемнәре 
белән уртаклашкан.

– Мин авылның карты бүген. Дини 
йолаларны башкарам. Мин башлаган 
барлык эшләрне Леонид Искаков дәвам 
итә. Ул да дини карт, ансамбльне дә бер-
гә торгыздык, – ди ул. 

Моисей дәдәй әйтүенчә, марилар 
кие мендә төп орнамент – күбәләк. Бу 
рәсем аның китабының тышлыгында да 
урын алган.

– Кечкенә чакта өйгә күбәләк очып 
керсә, әни аны «әрвахларның җаны» дип 
әйтә иде. Безнең әби-бабайларның рухы 
монда саклана. Бездә 140лап Алла, 9 төп 
Алла бар. Шуларга изге агач аша табына-
быз. Марилар фәлсәфәсе буенча, элек 
Аллалар белән агач, ут аша аралашкан-
нар, – ди Моисей карт.

Ул безнең белән очрашуга мәктәпкә 
килгән иде. Аралашырга да, коридорда 
урнашкан ял зонасында балалар белән 
шахмат уйнарга да вакыт тапты. Шах-
матта шәп уйный!

– Бар өмет – балаларда, яшьләрдә. 
Авылның табигате матур, йортлары тө-
зек. Авылда бөтен мөмкинлекләр бар. 
Булганның кадерен белеп, гореф-гадәт-
ләрне, тарихны, динне, мәдәниятне сак-
лап яшәсеннәр иде, – дип тели Моисей 
Якарович.

17 ЕЛ КИТАП ЯЗГАН
Өй салу, балалар үстерү, агач утырту, китап язу... Мари 
халкында болар ирләр өчен әманәт булып санала. Почи-
нок-Кучук авылында яшәүче 79 яшьлек Моисей Ямбула-
тов, боларның барысын да үтәдем, хәзер тыныч күңел 
белән яшим, ди. Марилар тарихына багышланган 
«Ошторма – Кукморские марийцы» дигән китапны язу 
өчен аңа 17 еллап вакыт кирәк булган. 

Сәрия МИФТАХОВА (текст), 
Илдар МӨХӘММӘТҖАНОВ (фото)

ПОТА (ӰШТӦ)

ШӰЕШПИДЫШ
ТУВЫР

КЕМ

ОНЧЫЛШОВЫЧ

Редакция әлеге кушымтаны әзерләүдә ярдәм иткән өчен 
«Татарстан Халыклар дуслыгы йорты» дәүләт бюджет уч-
реждениесе директоры Ирек Шәриповка, этномәдәни эш
чән лек бүлеге мөдире Любовь Тукаевага, «Татарстан Рес
пуб ликасы мари миллимәдәни автономиясе» республика 
иҗтимагый оешмасы активына рәхмәт белдерә.

